
ᐃᒃᓯᕋᕐᔪᐊᕌᐱᐅᑉ ᑎᑭᓯᒪᓂᖓ ᑲᓇᑕᒧᑦ 

ᐅᖃᐅᓯᒃᓴᖏᑦ ᐃᑉᔪᕐᓇᐃᑦᑑᑉ ᐃᒃᓯᕋᕐᔪᐊᕌᐱᐅᑉ ᕗᕋᓐᓯᔅ 

ᑲᑎᒪᖃᑎᖃᕐᓂᖅ ᒪᒃᑯᒃᑐᓂᒃ ᐊᒻᒪᓗ ᐃᓐᓇᑐᖃᕐᓂᒃ 

ᐃᖃᓗᐃᑦ, ᔪᓚᐃ 29, 2022 

 

ᐊᖓᔪᒋᔭᒃᑲᓐᓄᑦ, ᓄᑲᕆᔭᒃᑲᓐᓄᑦ, ᓇᔭᒃᑲᓄᓪᓗ, ᐅᓄᓴᒃᑯᑦ!  

ᐃᓕᑕᕆᕙᕋ ᑲᓇᑕᐅᑉ ᓄᓈᓗᐊᓂ ᑭᒡᒐᖅᑐᐃᔨᐅᔪᖅ, ᐊᒻᒪᓗ ᑕᒪᔅᓯᑦᑎᐊᖅ, ᐆᒻᒪᑎᓐᓂᒃ. 

ᐊᓕᐊᓐᓇᐃᒻᒪᑦ ᑕᒫᓃᖃᑕᐅᔪᓐᓇᕐᓂᖅ ᐃᓕᔅᓯᓐᓂ. ᖁᔭᓐᓇᒦᒃ ᑐᖓᓱᒃᑎᑦᑎᒐᔅᓯ, ᐊᒻᒪᓗ 

ᐊᑐᖃᐅᒐᔅᓯᐅᒃ ᐱᓯᕆᕙᒃᑕᓯᓐᓂᒃ ᐊᒻᒪᓗ ᕿᓚᐅᔾᔭᖅᕈᓯᖅᓯ ᑐᓵᑎᑕᐅᖃᐅᒐᑦᑕ, ᐊᒃᓱᐊᓗᒃ 

ᖁᕕᐊᓇᒻᒪᕆᖃᐅᔪᓂᒃ. 

ᒫᓐᓇᓵᐸᓘᓕᖅᑐᖅ, ᑐᓵᖃᑦᑕᖅᓯᒪᓕᕋᒪ ᐊᒥᓱᒐᓴᖕᓂᒃ ᐃᓕᔅᓯᓐᓂᒃ, 

ᐃᓕᓐᓂᐊᕆᐊᖅᑎᑕᐅᓚᐅᖅᓯᒪᔪᕕᓂᐅᔪᓂᒃ. ᖁᔭᓕᔪᖓ ᐃᓕᔅᓯᓐᓂᒃ ᓴᖏᓂᖃᕐᓂᔅᓯᓐᓄᑦ 

ᐅᓂᒃᑳᕈᓐᓇᖅᓯᓂᖅ ᐊᑐᖅᓯᒪᔭᔅᓯᓐᓂᒃ, ᐅᖃᐅᓯᕆᔪᓐᓇᖅᓯᓪᓗᒋᓪᓗ ᐊᒃᓱᐊᓗᒃ 

ᐋᓐᓂᐊᕈᑎᒋᕐᔪᐊᖅᓯᒪᔭᔅᓯᓐᓂᒃ. ᑕᒪᒃᑯᐊ ᐱᔾᔪᑎᒋᓗᒋᑦ ᓇᒻᒪᒋᖏᑕᒻᒪᕆᐊᓗᒋᕙᒃᑲ ᐊᒪᓗ 

ᖃᖑᓐᓇᖅᑑᑎᒋᓗᒋᑦ ᐃᒃᐱᔭᒃᑲᓐᓂ ᑕᖅᑭᒐᓴᐅᓕᖅᑐᓂ. ᐅᓪᓗᒥᓗ, ᑕᒫᓂ, ᐅᖃᐅᑎᔪᒪᕙᔅᓯ ᐊᒃᓱᐊᓗᒃ 

ᒪᒥᐊᓐᓂᕋᓂᒃ, ᐊᒻᒪᓗ ᐃᓱᒪᒋᔭᐅᔪᓐᓃᕐᕕᐅᖁᓪᓗᒋᑦ ᐱᐅᖏᑦᑐᓕᔪᕕᓃᑦ ᐊᒥᓱᐃᑦ ᑳᑐᓕᒃ-ᖑᔪᑦ 

ᐃᒃᓯᕋᕐᔪᐊᒃᑰᖅᑐᑦ ᐃᑲᔪᖅᑎᐅᕙᓚᐅᕐᓂᖏᓐᓄᑦ ᐊᑐᐊᒐᖃᖅᑎᑦᑎᔪᓂᒃ ᐊᑐᕈᓇᐃᓪᓕᑎᑦᑎᒋᐊᕐᓂᖅ 

ᐃᓕᖅᑯᓯᑐᖃᕆᔭᐅᕙᓚᐅᖅᑐᓂ ᐊᒻᒪᓗ ᓱᒃᑰᑎᑦᑎᕙᓚᐅᖅᑐᓂᒃ ᐊᔪᓕᖅᑎᑦᑎᓪᓗᑎᒃ ᑕᐃᒃᑯᓇᓂ 

ᐃᓕᓐᓂᐊᕐᕕᖕᓂ. ᐃᖅᑲᐃᑎᑕᐅᓚᐅᕐᒥᔪᖓ ᐃᓐᓇᑐᖃᕐᒧᑦ ᓱᓕᔪᓂᒃ ᐅᖃᐅᓯᖃᕐᓂᖓᓂ, 

ᐅᓂᒃᑳᑐᖃᓚᐅᕐᒪᑦ ᐱᐅᔪᐊᓗᖕᒥᒃ ᐃᓄᖕᒥᒃ ᐅᒃᐱᕐᓂᖃᖅᐸᓚᐅᕐᓂᖏᓐᓂᒃ ᓄᓇᓕᑐᖃᐃᑦ ᐃᓚᒌᒃᑐᑦ, 

ᑎᑭᑕᐅᓚᐅᖏᓐᓂᖏᓐᓂ ᐊᒻᒪᓗ ᐃᓕᓐᓂᐊᕆᐊᖅᑎᑕᐅᖃᑕᕆᐊᓚᐅᓐᖏᓂᖏᓐᓂ ᓱᓕ. ᑕᐃᒃᑯᓂᖓ 

ᑕᐃᓐᓇ ᐅᖃᐅᓯᖃᓚᐅᖅᑐᖅ ᑕᐃᔅᓱᒪᓂᓕ, ᐊᓈᓇᑦᑎᐊᕆᔭᐅᔪᑦ, ᓂᖏᐅᕆᔭᐅᔪᑦ 

ᐊᑖᑕᑦᑎᐊᕆᔭᐅᔪᓪᓗ, ᐃᑦᑐᕆᔭᐅᔪᑦ, ᐊᖓᔪᖄᕆᔭᐅᔪᓪᓗ, ᕿᑐᖓᖏᓪᓗ 

ᐃᓚᒌᑦᑎᐊᖅᑐᐊᓘᕙᓚᐅᕋᓗᐊᕐᒪᑕ, ᓲᕐᓗ ᑕᐃᒃᑯᑎᑐᓇ, ᑎᖕᒥᐊᖃᓕᕐᒥᑎᓪᓗᒍ ᐱᐊᕋᖃᓕᖅᑐᑎᑐᑦ 

ᐊᓈᓇᒥᓂᒃ ᖁᕕᐊᓱᒃᓱᑎᒃ ᒪᓕᒃᐸᒃᑐᓂ. ᑭᓯᐊᓂ ᑎᑭᑕᐅᒐᒥᒃ ᑕᐃᒫᑐᐃᓐᓈᓗᒃ - ᑕᐃᓐᓇ ᐃᓐᓇᑐᖃᖅ 

ᐅᖃᓚᐅᖅᑐᖅ - ᖁᕕᐊᓱᖕᓂᕐᒥᓂᒃ ᓂᓪᓕᐊᔪᖃᕈᓐᓇᐃᓕᓚᐅᖅᑐᖅ: ᐃᓚᒌᑦ ᓱᕋᖅᑎᑕᐅᓚᐅᕐᒪᑕᑦ, 

ᒥᑭᔪᑯᓗᐃᓪᓗ ᓄᑕᕋᖏᑦ ᐊᐅᓪᓚᖅᑎᑕᐅᖃᑕᓕᖅᓱᑎᒃ ᐅᖓᓯᒃᑐᐊᓗᖕᒧᑦ ᐊᖏᕐᕋᕆᖏᑕᖏᓄᑦ. 

ᐅᑭᐅᖅᐸᓪᓕᐊᓪᓕᖅᓱᓂᓗ ᑭᖑᓂᑦᑎᐊᖓᒍᑦ. 

ᐅᓂᒃᑳᑦ ᑕᒪᒃᑯᐊ ᐅᕙᑦᑎᓐᓄᑦ ᐋᓐᓂᕐᓇᖅᑐᓃᖅᐸᓐᖑᔪᑦ; ᓈᒻᒪᖏᓗᐊᕐᓂᖏᓐᓄᑦ 

ᐃᓄᖁᑎᒋᔭᐅᔪᓄᑦ ᓂᖓᒡᔪᐊᕈᑕᐅᖃᑦᑕᖅᓯᒪᕗᑦ. ᐱᓗᐊᒃᑲᓐᓂᖅᑐᓂ, ᒪᓕᓐᖏᒪᑕ ᒎᑎᐅᑉ 

ᐅᖃᐅᓯᖏᓐᓂᒃ, ᒪᓕᒐᖏᓐᓂᒡᓗ ᐃᒪᐃᓕᖓᔪᓂᒃ: “ᓇᒡᓕᒋᓗᒋᑦ ᐊᑖᑕᒃᑯᓯ ᐊᓈᓇᒃᑯᓯᓪᓗ, 

ᐃᓅᑯᑖᒍᓐᓇᕐᓂᐊᕋᔅᓯ ᓄᓇᒥᒃ ᒎᑎᐅᑉ ᑐᓂᓚᐅᖅᑕᖏᓐᓂ” (Ex 20:12).  ᑕᐃᒪᐃᒍᓐᓇᔪᖏᒻᒪᑕ 

ᐊᒥᓱᐊᓘᓕᖅᑐᓂ ᐃᓚᒌᒃᑐᑦ; ᐊᔪᕐᓇᖅᓯᓚᐅᕐᒪᑦ ᓄᑕᕋᕆᔭᐅᔪᑦ ᑎᒍᔭᐅᒐᒥᒃ ᐊᖅᓵᖅᑕᐅᓪᓗᑎᒃ 

ᐊᖓᔪᖄᖏᓐᓂᒃ ᓄᓇᑐᖃᖏᓪᓗ ᐅᖃᐅᓯᖃᑦᑕᓕᖅᓱᑎᒃ ᐊᑕᕐᓇᖅᑐᖃᕐᓂᕋᖅᑕᐅᓂᖅ ᐊᒻᒪᓗ 

ᐊᓛᓪᓘᓕᕐᓂᕋᑕᐅᓂᖅ. ᑕᒪᒃᑯᐊ ᐊᔭᐅᖅᑕᐅᔪᕕᓃᑦ ᐊᓯᕈᖅᑎᑕᐅᓇᓱᐊᖅᓱᑎᒃ ᐃᖃᐅᒪᔾᔪᑕᐅᒋᕗᑦ 

ᐊᓯᐊᓂᒃᑕᐅᖅ ᑐᒃᓯᐅᑎᓂᒃ ᐅᓂᒃᑲᖅᑕᐅᓯᒪᔪᓂᒃ, ᑕᐃᔅᓱᒧᖓ ᑎᑎᕋᖅᑕᐅᓯᒪᔪᑦ ᐊᖑᒻᒧᑦ ᐊᑎᓕᒃ 

ᓇᐴᑦᑎᒥᒃ (cf. 1 Kings 21), ᑕᐃᓐᓇ ᑐᓂᓯᔪᒪᓚᐅᖏᒪᑦ ᐱᕈᖅᓰᕕᖕᒥᓂᒃ, ᐱᑖᕆᓚᐅᖅᑕᒥᓂᒃ 

ᓯᕗᓪᓕᕕᓂᕐᒥᓂᒃ, ᐱᔪᒪᔭᐅᓪᓗᑎᒃ ᐊᐅᓚᑦᑎᔨᐅᕙᓚᐅᖅᑐᓄᑦ, ᑕᐃᒃᑯᐊᓗ ᐊᐅᓚᑦᑎᔨᑦ ᖃᓄᓕᒫᖅ 

ᐊᖅᓵᖅᓯᓂᐊᕐᓂᖃᖅᓱᑎᒃ ᐱᕈᖅᓯᕕᖓᓂᒃ. ᐃᓱᒪᕐᒥᔪᖅ ᔩᓱᓯᐅᑉ ᐅᖃᐅᓯᖏᑦ ᐱᔾᔪᑎᖃᖅᑐᑦ 



ᓈᒻᒪᖏᓕᐅᓕᐊᖅᑐᕕᓃᑦ ᓂᖓᒍᑕᐅᖃᑕᕐᓂᖏᓐᓂᒃ ᐊᒻᒪᓗ ᓈᒻᒪᒋᔭᐅᔪᓃᕈᑕᐅᕙᖕᓂᖅ 

ᐱᑦᑎᐊᖅᑕᐅᓂᖏᓐᓂ ᒥᑭᔫᑎᑯᓗᐃᑦ ᓱᕈᓰᑦ (cf. ᒫᑎᐅ-Mt 18:6, 10). ᐊᒃᓱᐊᓗᒃ ᑕᒻᒪᕐᓂᐅᖕᒪᑦ 

ᓱᕋᐃᕙᖕᓂ ᐅᖓᒌᖕᓂᖏᓐᓂᒃ ᐊᖓᔪᖄᕆᔭᐅᔪᑦ ᓄᑕᕋᖏᓪᓗ, ᓱᕋᖅᑎᖅᑕᐅᓂᖏᓐᓄᓗ 

ᖃᓂᓛᕆᔭᕆᐊᓕᒃᐳᑦ, ᐱᐅᔪᓐᓃᖅᑎᑕᐅᓯᒪᓪᓗᑎᒡᓗ ᓄᑕᕋᑯᓗᐃᑦ ᒥᑭᔫᑯᓗᐃᑦ!  

ᐱᖃᑎᓗᒃᑲ ᐅᕙᓂ, ᑕᒫᓃᒻᒥᔪᒍᑦ ᐱᔪᒪᓂᖃᕐᓂᕐᒧᑦ ᐱᓱᖃᑎᒌᒍᒪᓂᖅ ᒪᒥᓴᕐᓂᕐᒧᑦ ᑐᕋᖓᔪᓂᒃ 

ᐊᒻᒪᓗ ᓴᐃᒻᒪᖃᑎᒌᒍᓐᓇᕐᓂᕐᒧᑦ, ᓴᓇᔨᑦᑎᓐᓄᑦ ᐃᑲᔪᖅᑕᐅᓗᑕ, ᖃᐅᒻᒪᒥᒃ ᑕᑯᔪᓐᓇᖅᓯᑎᑕᐅᓂᐊᕋᑦᑕ 

ᖃᓄᐃᓕᐅᖅᑕᐅᓚᐅᕐᓂᖏᓐᓄᑦ ᐊᒻᒪᓗ ᐊᓂᒎᑎᔪᓐᓇᕐᓂᖅ ᐅᖓᑖᓄᑦ ᑕᖅᑐᖃᕐᕕᐅᔪᒥᒃ. ᑕᒪᓐᓇ 

ᑖᕐᓂᐊᓗᒃ ᐲᖅᑕᐅᖁᓪᓗᒍ ᐅᖃᐅᓯᐅᓚᐅᕐᒪᑦ ᐃᓕᔅᓯᓄᑦ ᑕᐃᑲᓂ ᐃᓱᖅᐸᓯᐊᓂ ᒫᔾᔨᒥ, ᐊᒻᒪᓗ 

ᑕᐃᒪᐃᓂᐊᕈᑦᑕ ᐃᑯᒻᒪᒃᓴᐃᔭᕆᐊᖃᖅᑐᒍᑦ ᖁᓪᓕᕐᒥᒃ. ᖁᓪᓕᖅ ᖃᐅᒪᔾᔪᑕᐅᑐᐃᓐᓇᖏᒪᑦ 

ᐃᒃᑭᕌᓘᑎᓪᓗᒍ ᐅᑭᐅᒃᑯᑦ, ᐅᖂᓇᕈᑕᐅᕙᓚᐅᕐᒥᖕᒪᑦ ᐱᐅᔪᒥᒃ. ᑕᐃᒫᒃᑕᐅᖅ ᐊᑐᕆᐊᖃᒻᒪᕆᒃᐳᖅ 

ᐃᓅᓯᑎᓐᓄᑦ. ᐅᓪᓗᒥᓗᓐᓃᑦ, ᖁᓪᓕᖅ ᓱᓕ ᐱᐅᔪᐊᓗᖕᒥᒃ ᓇᓗᓇᐃᒃᑯᑕᕆᔭᐅᕗᖅ ᐃᓅᓯᕐᒧᑦ, 

ᖃᐅᔨᒪᓂᕐᒧᑦ ᖃᐅᒪᑎᑦᑎᓂᐊᖅᑐᒥᒃ ᑖᕐᓂᕐᒥᒃ. ᑕᐃᒪᐃᑉᐳᓯ ᑕᒡᕙ, ᓱᓕᔪᓂᒃ ᓇᓗᓇᐃᒃᑯᑕᕆᔭᐅᒋᕗᓯ 

ᖃᐅᒪᔪᒥᒃ ᐃᓄᓯᖃᕐᓂᖅ ᐃᓱᖃᖏᑦᑐᒥᒃ ᑭᓇᒧᑦ ᖃᒥᑕᐅᔪᓐᓇᖏᑦᑐᒥᒃ.   

ᖁᔭᓕᔪᖓ ᑕᒫᓂᑐᓐᓇᕐᓂᖅ ᐃᓄᐃᑦ ᓄᓇᖓᓂ ᓄᓇᕗᒻᒥ. ᑕᐅᑐᖑᐊᖃᑦᑕᓚᐅᖅᑐᖓ 

ᑕᐅᕙᓃᓐᓂᕋᓂ ᕉᒻᒥ, ᑕᒪᒃᑯᓂᖓ ᐊᖏᔪᐊᓗᖕᒥᒃ ᓄᓇᑖᕆᓯᒪᔭᔅᓯᓐᓂᒃ ᓯᕗᓪᓕᕕᓂᖅᓯᓐᓂᒃ, 

ᓇᔪᖅᑕᔅᓯᓐᓂ ᑕᐃᒪᖓᑦ, ᐊᓯᔅᓯᓐᓄᑦ ᐃᓱᒪᒋᔭᐅᕙᒃᑐᓂᒃ ᓇᒐᒃᓴᐅᓇᓱᒋᔭᐅᓐᖏᓂᖅ. ᖃᐅᔨᒪᔮᓗᓯ 

ᓄᓇᓯ, ᐊᓐᓂᕆᓪᓗᒋᑦ, ᐃᒃᐱᒋᑦᑎᐊᖅᓱᒋᑦ, ᐱᐅᓯᒋᐊᖅᑎᓯᒪᓪᓗᒋᓪᓗ, ᐃᓅᓚᐅᖅᑐᓂᒃ ᐃᓅᓂᐊᕐᒥᔪᓄᑦ 

ᑲᔪᓯᔪᒥᒃ, ᑕᐃᒃᑯᑎᑐᓇ ᐱᒻᒪᕆᐅᔪᓂᒃ ᐱᒻᒪᕆᐅᑎᑦᑎᓪᓗᓯ ᓲᕐᓗ ᐱᑦᑎᐊᖅᑕᐅᖃᑕᕆᐊᖃᕐᓂᖏᓐᓂ 

ᐃᓐᓇᑐᖃᐃᑦ, ᐃᓚᒌᑦᑎᐊᖁᔨᓂᖅ, ᐊᒻᒪᓗ ᑲᒪᒋᔭᐅᑦᑎᐊᖃᑕᖁᔨᓂᖅ ᐊᕙᑎᑦᑎᓐᓂᒃ. ᐱᐅᔫᑎᐊᓗᖕᓂᒃ 

ᐃᓚᒌᒍᓐᓇᕐᒪᑕ ᐃᓕᔅᓯᓗ ᓄᓇᔅᓯᓐᓂᓗ, ᓴᖏᔫᓂᖓᓂᒃᑕᐅᖅ ᐊᒻᒪᓗ ᓱᕋᖅᓴᕋᐃᖏᓂᖓᓄᑦ, ᐊᒻᒪᓗ 

ᐱᐅᔪᐊᓘᕙᒃᑐᒥᒃ ᖃᐅᒻᒪᖃᖅᑐᓂᒃ ᑖᕐᑐᒦᑯᑖᓚᐅᖅᓱᓂ ᐊᕐᕋᒎᑉ ᐃᓛᒍᑦ. ᑕᒪᓐᓇᑕᐅᖅ ᓄᓇ, ᓲᕐᓗ 

ᐃᓄᖕᓂ ᓇᓂᑐᐃᓐᓇᖅ ᓄᓇᓕᖕᓂ, ᐊᑕᕐᓇᖅᑑᒋᕗᑦ, ᒥᐊᓂᕆᔭᐅᑦᑎᐊᕆᐊᖃᖅᑐᖅ. 

ᑲᒪᒋᔭᐅᑦᑎᐊᕐᓗᑎᒃ, ᐃᓕᓐᓂᐊᕈᑕᐅᕙᒡᓗᑎᒃ ᐊᒻᒪᓗ ᖃᐅᔨᔭᐅᓗᑎᒃ ᖃᓄᖅ ᑲᒪᒋᔭᐅᑦᑎᐊᕈᓐᓇᕐᓂᖅ. 

ᑕᒪᒃᑯᐊ ᑲᒪᒋᔭᐅᓂᖏᑦ, ᐊᔪᕈᓐᓂᖅᓴᖅᑕᐅᓂᖏᑦ ᐊᒻᒪᓗ ᐃᓕᓐᓂᐊᖅᑕᐅᓂᖏᑦ ᖃᓄᖅ 

ᑲᒪᒋᔭᐅᑦᑎᐊᕈᓐᓇᕐᓂᖏᑦ: ᑎᒍᒥᐊᖅᑕᐅᔭᕆᐊᖃᕐᒥᔪᑦ ᒪᒃᑯᒃᑐᖁᑎᑦᑎᓐᓄᑦ ᐱᓗᐊᖅᑐᒥᒃ, ᒪᓕᒃᑐᓂᒃ 

ᐃᓐᓇᑐᖃᐃᑦ ᖃᓄᐃᓕᐅᖁᔭᖏᓐᓂᒃ, ᐊᑐᖁᔭᖏᓐᓂᒃ ᒪᓕᒃᑐᓂᒃ!  ᐃᒃᐱᒋᔭᐅᑦᑎᐊᖅᓗᑎᒃ 

ᓄᓇᖁᑎᖏᑦ, ᐃᓄᖁᑎᑦᑎᖏᓪᓗ ᐃᒃᐱᒋᔭᐅᑦᑎᐊᕆᐊᖃᖅᐳᑦ, ᖃᐅᔨᒪᓗᒋᑦ ᖃᓄᐃᓕᐅᖅᐸᓚᐅᕐᓂᖏᑦ.  

ᒫᓐᓇᐅᔪᖅ ᐅᖃᐅᑎᔪᒪᓕᖅᑕᒃᑲ ᒪᒃᑯᒃᑐᑦ, ᐃᓕᔅᓯ ᐃᓄᐃᑦ ᒪᒃᑯᒃᑐᑦ, ᓯᕗᓂᒃᓴᓂᖓ ᑕᒫᓂ 

ᓄᓇᔅᓯᓂ ᐊᒻᒪᓗ ᐱᒃᓴᓂᒃᑕᐅᓯᒪᓂᔅᓯᓐᓂᒃ ᑕᐃᔅᓱᓂᓂᓴᕐᓂᒃ ᐊᑐᖅᑕᐅᕙᓚᐅᖅᑐᓂᒃ. ᐅᖃᕈᒪᔪᖓ 

ᐃᓕᔅᓯᓐᓄᑦ ᐅᖃᐅᓯᖏᑦ ᐊᑐᕐᓗᒋᑦ ᑎᑎᕋᖅᕐᑎᕐᔫᓚᐅᖅᑑᑉ ᐅᖃᐅᓯᕕᓂᖏᑦ: ᑕᐃᒃᑯᐊ 

ᑐᓂᕐᕈᓯᐊᖅᑖᕆᓯᒪᔭᔅ ᐊᑖᑕᒃᑯᓯᓐᓂᒃ, ᐱᔭᐅᔪᓐᓇᖅᐳᑦ ᑭᓯᐊᓂ ᐱᒃᓴᓂᒃᑕᐅᔪᓐᓇᕐᓂᕋᖅᑕᐅᓕᕈᕕᑦ” 

(GOETHE, Faust, I, Nacht ᐅᖃᐅᓯᕕᓂᖏᑦ).  ᓈᒻᒪᖏᒪᑦ ᐃᓅᔪᓐᓇᕐᓂᖅ 

ᑕᐃᔅᓱᒪᓂᑐᖃᐃᓐᓇᐅᔪᓂᒃ, ᐊᔪᕈᓐᓃᕆᐊᖃᕐᒥᔪᑎᑦ ᑲᒪᔨᐅᑦᑎᐊᕈᓐᓇᒪᖓᓂ ᐱᒃᓯᓂᒃᓴᑕᐅᓂᐊᖅᑐᓂᒃ 

ᐃᓕᖕᓄᑦ. ᑲᑉᐱᐊᓱᒃᑕᐃᓕᖃᑕᕆᔅᓯ, ᑕᐃᒪᐃᒪᑦ, ᓈᓚᒐᓱᐃᓐᓇᖃᑦᑕᕐᓂᖅ ᐅᖃᐅᔾᔨᔪᖅᑕᐅᓕᕌᖓᔅᓯ 

ᐃᓐᓇᑐᖃᕐᓄᑦ, ᖃᐅᔨᒪᓗᒋᓪᓗ ᐊᑐᖅᑕᐅᖃᑕᖅᓯᒪᒧᑦ ᑕᐃᒫᒃ ᖃᐅᔨᒪᓗᑎᑦ ᐱᐅᓂᖅᓴᓂᒃ 

ᐊᑐᕐᓂᐊᕐᕋᕕᑦ ᐃᓅᓯᕐᓂ, ᓇᒡᓕᒍᓱᖃᑦᑕᕐᓗᑎᑦ, ᑐᖓᕕᖃᕐᓗᑎᑦ ᓱᓕᔪᓂᒃ ᐊᒻᒪᓗ ᐃᓄᖕᓂ 

ᐃᓚᐅᖃᑦᑕᕐᓗᑎᑦ! ᐃᑲᔪᕐᓗᑎᑦ ᖃᐅᔨᒪᑎᑦᑎᒋᐊᖃᑦᑕᕐᓂᖅ ᐃᓅᓯᖃᑦᑎᐊᕐᓂᐊᕋᓯ ᖃᐅᒪᔪᒥᒃ. 

ᐅᕙᖓᑕᐅᖅ, ᐃᓐᓇᑐᖃᕆᔭᐅᓪᓗᖓ ᐅᖃᐅᔾᔨᔪᒪᖕᒥᔪᖓ ᐱᖓᓱᐃᓕᖃᖓᔪᓂᒃ ᐅᖃᐅᔾᔨᒋᐊᕈᑎᒃᓴᓂᒃ 

ᐃᓕᔅᓯᓄᑦ.  



ᓯᕗᓪᓕᕐᒥ ᐅᓇ: ᓯᕗᒻᒧᐊᒃᐸᓪᓕᐊᖏᓐᓇᕐᓗᓯ. ᐃᓅᖁᑎᒋᔭᐅᒐᔅᓯ ᑕᒫᓂ ᐊᖏᔫᐊᓗᖕᓂᒃ 

ᓄᓈᓗᐊᓂ ᐅᑭᐅᖅᑕᖅᑑᑉ. ᐃᖃᐅᒪᔾᔪᑎᒋᔪᓐᓇᕋᔅᓯᐅᒃ ᐱᓇᓱᐊᖏᓐᓇᕆᐊᖃᕐᓂᔅᓯᓐᓂᒃ, 

ᑲᑕᒃᑎᑕᐅᑦᑕᐃᓕᓗᓯ ᑕᐃᒃᑯᓄᖓ ᐃᓱᒪᖃᖅᑐᓂᒃ ᐃᖕᒥᓂᓐᓇᖅ, ᐊᒻᒪᓗ ᐃᒡᕕᑐᐊᖅ ᐊᑐᕈᒪᔭᕐᓂᒃ 

ᐃᓱᒪᖃᖁᔨᔪᑦ, ᐃᓕᖕᓄᐃᓐᓇᖅ ᑐᕌᖓᔪᓂᒃ. ᐱᖃᑎᐊᓗᒃᑲ, ᑕᐃᒫᑐᐃᓐᓇᖅ ᑲᔪᓯᖁᔭᐅᓯᒪᖏᓇᔅᓯ 

“ᖃᓄᐃᓕᐅᖅᑎᐅᖏᓪᓗᓯ”, ᐃᖃᓇᐃᔭᑲᐃᓐᓇᖃᑦᑕᕐᓗᓯ, ᖁᕕᐊᒋᔭᐃᓐᓇᕐᓂᒃ ᐱᓇᓱᐊᖃᑕᕐᓗᓯ, 

ᑕᐃᒪᓐᓇᐅᖏᒻᒪᑦ, ᑭᓯᐊᓂᓕ, ᓱᓕᔪᖅᓯᐅᕐᓗᓯ, ᐱᓪᓚᕆᐅᔪᓂᒃ, ᐱᔪᒥᓇᖅᑐᓂᒃ ᐱᓇᓱᐊᕐᓗᓯ 

ᐆᒻᒪᑎᖕᓄᑦ ᖁᕝᕙᕆᐊᕈᑕᐅᓂᐊᖅᑐᓂᒃ, ᓇᒡᓕᒋᓗᒍ ᒎᑎ, ᐊᒻᒪᓗ ᐃᑲᔪᖃᑦᑕᕐᓗᓯ ᐃᓅᖃᑎᒋᔭᔅᓯᓂᒃ. 

ᐃᓱᒪᑦᑕᐃᓕᓗᓯ ᐊᔪᕐᓂᐊᖅᑐᑎᑦ ᐊᔪᕐᓇᓗᐊᕋᓱᒋᔭᕐᓂᒃ.  ᖃᑭᒋᐊᕈᓐᓇᕐᓂᕐᒥᒃ ᐱᔪᓐᓇᕐᒥᔪᑎᑦ, 

ᐃᓵᒃᓯᒪᓗᑎᑦ ᓴᖏᓂᖓᓄᑦ ᓱᓕᓂᕐᒥᒃ ᑎᒍᒥᐊᕐᓂᑯᑦ, “ᓂᓐᖓᒃᓴᕋᐃᑦᑑᓂᐊᖏᓐᓇᕕᑦ, 

ᓇᒡᓕᖕᓂᖃᕐᓗᑎᑦ, ᐊᒻᒪᓗ ᐃᓄᖕᓂᒃ ᐃᓚᖃᑦᑎᐊᕈᓐᓇᕐᓗᑎᒃ” (cf. ᐃᓄᐃᑦ ᐱᐅᓯᑐᖃᖏᑦ 

ᐃᓄᖑᐃᓂᕐᒧᑦ ᑐᖓᕕᖏᑦ 3-4).  ᐱᕈᖅᓯᐊᕆᓗᒍ ᓴᐃᒪᓂᖅ ᐊᒻᒪᓗ ᓇᒡᓕᕐᓂᕐᒥᒃ ᑲᒪᑦᑎᐊᔪᓴᖕᓂᕐᒥᒃ 

ᓇᓂᑐᐃᓇᑦᑎᐊᖅ; ᖁᕕᐊᓱᓕᖅᑎᑦᑎᔪᓐᓇᕐᓂᐊᕋᕕᑦ ᑭᓇᒃᑯᑐᐃᓐᓇᕐᓂᒃ; 

ᓯᕗᒻᒧᐊᒃᐸᓪᓕᐊᖏᓐᓇᖁᓯᓪᓗᒋᑦ, ᓯᖓᖅᑎᖅᑕᐅᑐᐃᓐᓇᖅᑕᐃᓕᒪᓗᒍᑦ ᓲᕐᓗ 

ᐊᔾᔨᒌᒃᑐᐃᓐᓇᐅᑎᑦᑎᓂᕐᒧᑦ.  

ᑭᓯᐊᓂᓕ ᐅᖃᕈᓐᓇᕐᒥᔪᑎᑦ ᐃᒫᒃ - ᐃᓅᔪᓐᓇᕐᓂᖅ ᑕᐃᒫᒃ ᐃᓅᓯᖃᕋᓱᓂᖅ ᐊᒃᓱᕈᕐᓇᓗᐊᖅᑐᖅ! 

ᐃᖑᒐᓗᐊᖅ, ᐱᔭᕐᓂᖅᑑᖏᒻᒪᑕ ᑭᓯᐊᓂ ᑕᑯᒃᓴᐅᖏᑦᑐᓂᒃ ᐱᑕᖃᓲᖑᖕᒪᑦ ᑲᑕᒍᑕᐅᔪᓐᓇᖅᑐᒥᒃ” 

ᐅᕙᑦᑎᓐᓂᒃ ᑲᑕᒃᑎᑦᑎᓇᓱᒍᓐᓇᖅᑐᓂᒃ, ᐱᓇᓱᐊᕈᒪᔭᑦᑎᓐᓂᒃ ᐊᔪᓕᕈᑕᐅᔪᓐᓇᖅᑐᖅ, 

ᖁᕕᐊᓱᒍᓐᓃᕈᑕᐅᔪᓐᓇᖅᑐᓂᒃ. ᐃᖃᐅᒪᓗᒍ ᑕᐃᒃᑯᐊ ᖁᐸᓄᐊᑯᓗᐃᑦ ᓄᓇᑦᑎᓐᓂ ᑕᐃᔭᐅᔪᑦ 

“ᑦᓴᐅᕋᓐᒥᒃ”. ᐊᓄᕆᔪᐊᓘᒐᓗᐊᕈᓂ ᐊᓯᔾᔨᑳᓚᑲᓗᐊᕈᓂᓗᓐᓃᑦ ᓯᓚ ᓄᖃᖅᑐᐃᓇᖃᑦᑕᓐᖏᒪᑦ 

ᓴᐱᓕᕐᓗᓂ ᐅᖓᓯᒃᑐᐊᓗᖕᒥᖔᕐᓗᓂ ᑲᔪᓯᓂᐊᖅᑐᖅ ᐅᑎᕐᓗᓂ ᓇᔪᖅᐸᒃᑕᑐᖃᕐᒥᓄᑦ 

ᐅᑮᕕᒋᕙᒃᑕᒥᓄᑦ. ᐃᓛᓐᓂᒃᑯᑦ ᐊᓯᐊᒍᖔᕈᓐᓇᑐᐊᕈᓂ ᐊᓯᐊᒎᖔᕐᓂᐊᖅᑐᖅ, ᓴᖑᕙᒡᓗᓂ, 

ᓱᖏᐅᑎᒋᐊᒃᑲᓂᕐᓗᓂᓗ ᐊᓂᕈᓂᕐᒧᑦ…, ᖃᐅᔨᒪᐃᓐᓇᕋᒥ ᑐᕌᒐᕆᔭᒥᓂᒃ, ᑎᑭᖃᑕᐃᓐᓇᓲᖅ 

ᐅᐸᒐᓱᒃᑕᒥᓄᑦ. ᑕᐃᒪᓐᓇᐃᑐᓂᒃ ᐃᓄᖕᓂᒃ ᑲᑎᓯᕙᖕᓂᐊᖅᑐᓯ, ᓄᖃᖅᑎᑦᑎᓇᓱᖕᓂᐊᖅᑐᓂᒃ 

ᐱᓇᓱᐊᕈᒪᔭᕐᓂᒃ, ᐊᒃᓱᕈᓗᐊᖁᔨᓪᓗᑎᒃ ᐃᓕᖕᓂᒃ, ᐃᓕᖕᓄᐃᓐᓇᖅ ᑐᕌᖓᔪᓂᒃ ᐱᓇᓱᐊᖁᔨᓗᑎᒃ. 

ᑕᐃᒪᐃᓕᖓᒍᕕᑦ, ᐊᐱᕆᔭᕆᐊᖃᕈᒪᖅᐳᑎᑦ: ᓲᖕᒪᓪᓕ ᐊᓯᒃᑲᓄᑦ ᓱᓕᔪᕆᔭᐅᖔᖅᑐᓂᒃ 

ᐊᒃᓱᕉᑎᖃᕆᐊᖃᖅᐳᖓ? ᐅᕝᕙᓗᓐᓃᑦ ᓱᓕ ᖃᓄᖅ “ᑲᔪᓯᑐᐃᓐᓇᕈᓐᓇᖅᐳᖓ” ᓄᓇᕐᔪᐊᕐᒥ ᑕᐃᒪᖓᑦ 

ᑲᑕᒃᑎᑕᐅᕙᒃᑐᒥᒃ ᐱᑦᑎᐊᖏᓐᓂᑰᔪᓄᑦ ᓂᖓᒍᑕᐅᑐᐃᓐᓇᖃᑦᑕᖅᑐᓂᒃ ᐱᑕᓕᐊᓘᑎᓪᓗᒍ, 

ᐅᓇᖅᑐᓕᐊᓘᑎᓪᓗᒍ, ᐃᖃᖅᑐᐃᕕᒃᑯᑦ ᓈᒻᒪᒃᓯᑎᑕᐅᔪᓇᖏᑦᑐᓂᒃ, ᐊᕙᑎᒥᒃ ᓱᕋᖅᑎᕆᔪᓂᒃ, 

ᐃᒃᐱᒍᓱᖏᑦᑐᓂᒃ ᐊᓯᒥᓂᒃ ᐃᑲᔪᖅᑕᐅᔭᕆᐊᓕᖕᓂᒃ, ᓂᕆᐅᖕᓃᕈᑎᓯᒪᔪᓂᒃ ᑕᐃᒃᑯᓇᖓᑦ 

ᒪᓕᒐᒃᓴᑦᑎᐊᕙᐅᔭᕆᐊᓕᐅᒐᓗᐊᓂᒃ? ᓵᖓᓪᓗᖏᑦ ᑕᒪᒃᑯᐊ ᐊᐱᖁᑎᒐᓴᐃᑦ, ᖃᓄᕐᓕ ᑭᐅᔭᐅᓂᐊᕐᒪᑕ?  

ᐅᕝᕙᐅᑯᐊ ᐅᖃᐅᓯᕆᓇᔭᖅᑕᒃᑲ ᐃᓕᖕᓄᑦ: ᐃᒡᕕᑦ ᑭᐅᔾᔪᑎᒃᓴᕆᔭᐅᕗᑎᑦ! ᐃᒡᕕ, ᐃᓚᑯᓘᒃ 

ᓄᖃᕆᔭᒋᑦ, ᐊᖓᔪᒋᔭᒋᑦ, ᓇᔭᒋᔭᒋᑦ. ᓴᐱᓕᑲᓪᓚᖕᓂᕈᕕᐅᖏᑦᑐᖅ, ᓵᓚᐅᕌᓂᒃᑲᕕᑦ ᐱᔾᔪᑎᒋᖏᑕᒃᑲ, 

ᑭᓯᐊᓂ ᓯᕗᓂᒃᓴᓂᖅ ᑎᒍᒥᐊᓕᕋᕕᐅᒃ. ᓄᓇᔅᓯᓐᓂ ᐃᓅᕝᕕᒋᓚᐅᖅᑕᕐᓂ, ᐊᕙᑎᒋᔭᔅᓯᓐᓂ ᓄᓇᔅᓯᓐᓂ 

ᓇᔪᖅᑕᕐᓂ, ᓂᕆᐅᖕᓂᖃᖅᐳᑦ ᐃᓚᑎᑦ ᖃᐅᔨᒪᔭᑎᑦ, ᑕᐃᒃᑯᐊ, ᐊᐱᕆᖏᔅᓱᑎᒡᓗᓐᓃᑦ, ᓂᕆᐅᖕᒪᑕ 

ᐃᓕᖕᓂᒃ ᐊᓯᖃᖏᑦᑐᓂᒃ ᐱᒃᓴᓂᒍᓐᓇᖅᑕᕐᓂᒃ ᐊᑐᖅᓯᒪᔭᔅᓯᓐᓂ ᐃᓅᓯᔅᓯᓐᓂ: ᑕᒪᐃᓐᓂᑦᑐᐊᖅ 

ᑎᒍᒥᐊᕋᕕᒋᑦ, ᐱᔾᔪᑎᒋᓪᓗᒍ “ᑕᒪᑦᑕᑦᑎᐊᖅ ᐊᔾᔨᒌᖏᒃᑐᐃᓐᓇᐅᒐᑦᑕ”, (cf. ᐃᓄᖑᐃᓐᓂᖅ ᐃᓚᖓᑦ 

ᑐᖓᕕᐅᔪᖅ 5).  ᑕᒪᓐᓇ ᓄᓇᕐᔪᐊᖅ ᐃᓄᕝᕕᒋᔭᐃᑦ ᑐᓂᕐᕈᓯᐊᖅᑖᕆᓯᒪᒐᔅᓯᐅᒃ; ᓇᒡᓕᒋᓗᒍ, ᒎᑎᑐᑦ, 

ᐃᓕᖕᓂᒃ ᐃᓄᓯᕐᒥᒃ ᑐᓂᓯᓯᒪᖕᒪᑕ, ᖁᕕᐊᓇᕐᓂᐊᓗᖏᓐᓂᒡᓗ, ᓇᒡᓕᒋᔭᐅᓪᓗᑎᑦ ᐊᒻᒪᓗ 

ᓴᕿᑎᑦᑎᓯᒪᓗᑕ ᑕᒪᒃᑯᓂᖓ ᐱᐅᔫᑎᐊᓗᖕᓄᑦ ᐃᓕᖕᓂᒃ ᐃᓱᒪᓪᓗᓂ. ᒎᑎ ᑕᐃᒪᖓᑦ ᐃᓕᖕᓂᒃ 

ᐊᔪᖏᓐᓂᕐᓂᒃ ᖃᐅᔨᒪᔪᖅ, ᐃᓱᓕᑉᐸᖏᑦᑐᒥᒃ. ᐅᒃᐱᕈᓱᖕᒪᑦ ᐊᔪᖏᓐᓂᕐᓂᒃ. ᕿᓂᕈᕕᐅᒃ, 

ᖃᐅᔨᓂᐊᖅᑐᑎᑦ ᐊᖅᑯᑎᒋᓂᐊᖅᑕᐃᑦ ᑲᔪᓰᓐᓇᕐᒪᑦ ᖁᒻᒧᑦ. ᖃᐅᔨᓂᐊᖅᑐᑎᑦ ᓯᓚᒧᑦ ᓵᒃᑯᕕᑦ 



ᑐᒃᓯᐊᕐᓗᑎᑦ ᕿᓚᖕᒧᑦ,ᐊᒻᒪᓗ ᐱᓗᐊᖅᑐᒥᒃ ᐃᓱᒪᒋᓕᐅᕕᐅᒃ ᓴᓐᓂᖓᔪᓕᖕᒦᓚᐅᕐᓂᖓ. 

ᖃᐅᔨᒪᓂᐊᖅᑐᑎᑦ ᑕᐃᓐᓇ ᔩᓱᓯ, ᓴᓐᓂᖓᔪᓕᖕᒥ, ᐃᓕᖕᓄᑦ ᑎᑭᐊᖅᓯᓚᐅᖅᓯᒪᖏᓚᖅ; ᐃᓕᖕᓂᒃ 

ᐃᕿᑦᑎᓯᒪᔪᖅ, ᐃᓕᖕᓂᒃ ᐱᔫᒥᓴᐃᔪᖅ, ᖃᐅᔨᒪᒐᒥ ᐅᒃᐱᕆᓗᒍ ᑕᐃᒪᖓᑦ ᐃᒡᕕᑦ ᐃᓕᖕᓂᒃ 

ᐅᒃᐱᕆᔪᓐᓃᕋᓗᐊᕈᕕᑦ. ᑕᐃᒪᐃᓂᖓᓄᑦ ᑕᒡᕙ ᓴᐱᓕᖅᑕᐅᕙᒋᑦ, ᐱᓇᓱᐊᕐᓂᐊᕐᓂᐊᖅᑐᑎᑦ, 

ᐊᔪᖏᓐᓂᓕᒫᑦ ᐊᑐᕐᓗᒍ, ᐅᒡᒍᐊᔾᔮᖏᓐᓇᕕᑦ.  ᓯᕗᒧᑦ ᑲᔪᓯᓂᐊᖅᐳᑎᑦ ᐊᑯᑎᒃᑯᑦ 

“ᐊᓪᓗᖅᐸᓪᓕᐊᖏᓐᓇᕐᓗᑎᑦ ᓯᕗᒧᑦ ᐱᐅᔪᒧᑦ ᑐᕌᕐᓗᑎᑦ” (cf. ᐃᓄᐃᑦ ᐱᐅᓯᑐᖃᖏᑦ ᐃᓄᖑᐃᓂᕐᒧᑦ 

ᑐᖓᕕᖏᑦ 6).  ᐃᖏᕐᕋᓂᕋᔭᐃᑦ ᐃᓅᓯᕐᓂ ᐱᐅᔪᐊᓗᖕᒧᑦ ᑎᑭᓐᓂᐊᕐᒪᑦ: ᖁᒻᒧᑦ! 

ᑐᒡᓕᕆᔭᖓ ᐅᖃᐅᔾᔨᒋᐊᕈᑎᒐ ᐅᕝᕙ:  ᖃᐅᒪᔪᒧᑦ ᖃᐃᓗᑎᑦ. ᖁᕕᐊᓱᒍᓐᓂᕈᕕᑦ, 

ᑕᖃᓯᒪᓕᕈᕕᓪᓗᓐᓂᑦ, ᐃᓱᒪᒋᓗᒍ ᖁᓪᓕᖅ. ᐅᖃᐅᓯᒃᓴᖃᕐᒪᑦ ᐃᓕᖕᓄᑦ. ᖃᓄᐃᑦᑐᒥᒃ ᐅᖃᐅᓯᒃᓴᒥᒃ? 

ᖃᐅᑕᒪᖅ ᖃᐅᒪᔪᒧᐊᖃᑕᕆᖃᕋᕕᑦ. ᓇᓪᓕᐅᑎᕕᖕᓂᑐᐃᓐᓇᐅᖏᒻᒥᔪᖅ, 

ᐊᑑᑎᖃᕋᔭᓗᐊᖏᒻᒪᑕ,ᑭᓯᐊᓂ ᖃᐅᔨᑕᒪᖅ. ᖃᐅᑕᒫᖅ ᖃᐅᒪᓂᕐᒥᒃ ᓄᑖᒥᒃ ᑐᓂᓯᖃᑕᐅᔪᓐᓇᕋᕕᑦ, 

ᐃᔩᒃᑭᒃ ᖃᐅᒪᓂᖃᕐᓂᖏᓐᓄᑦ, ᖁᖓᔭᕐᓂᕐᒧᑦ, ᐱᑦᑎᐊᕐᓂᕐᓄᑦ, ᐃᓕᖕᓂᒑᖅᑐᓂᒃ ᑐᓂᓯᔪᓐᓇᖅᑐᑑᒐᕕᑦ. 

ᖃᐅᒪᔪᒧᑦ ᖃᐃᖃᑕᕐᓗᑎᑦ, ᐃᓅᒃᑲᓐᓂᖅᑐᑎᑦ ᐱᓂᐊᕋᕕᑦ, ᑕᖅᓂᕐᒥᑕᐃᓕᒪᓗᑎᑦ. ᖃᐅᑕᒪᖅ 

ᐱᓇᓱᐊᕐᒪᑎᒃ ᑕᒪᕐᒥᒃ ᖃᐅᒪᓂᒃᑯᑦ, ᑖᕐᓂᒃᑯᑦ, ᐊᓯᐊᓂᖏᒻᒪᑕ ᑕᖄᓂ, ᐅᕙᑦᑎᓐᓃᒻᒪᑕ ᐃᓗᓕᑦᑎᓐᓂ. 

ᒪᓕᖕᓂᐊᕈᑕ ᖃᐅᒪᔪᒥᒃ, ᑲᑉᐱᐊᓱᒃᑕᐃᓕᒪᔭᕆᐊᖃᖅᑐᒍᑦ ᐊᒻᒪᓗ ᐆᒻᒪᑎᑦᑎᓂᖔᖅᑐᓂᒃ 

ᐃᓱᒪᓕᐅᕈᑎᖃᕐᓂᖅ ᑖᖅᑐᒦᑐᒪᓐᖏᓐᓂᖅ ᓱᓕᖏᓐᓂᕐᒥᖕ. ᑐᑭᓕᒃ ᑕᒪᓐᓇ “ᐱᕙᓪᓕᐊᑎᑦᑎᓂᖅ 

ᐱᐅᔪᓂ ᐱᐅᓯᖃᕈᓐᓇᕐᓂᖅ ᐃᓅᑦᑎᐊᕐᓂᐊᕐᓗᓂ” (cf. ᐃᓄᖑᐃᓐᓂᖅ ᐃᓚᖓᑦ ᑐᖓᕕᐅᔪᖅ 1), 

ᐱᓇᓱᖏᖔᕐᓂᖅ ᖃᐅᔨᒪᔪᕐᔪᐊᕐᓂ ᕿᓚᒥᑯᓗᒃ ᓄᖑᑦᑐᓐᓴᖅᑐᓂᒃ, ᓲᕐᓗ ᖃᐅᔨᑎᑐᑦ 

ᖃᖅᑎᑕᐅᕙᒃᑯᑐᓂᒃ ᖃᐅᒪᖏᓐᓂᒃ ᓄᖑᓴᕋᐃᑦᑐᓂᒃ ᐳᔪᕐᒥᒃ ᕿᒪᐃᓂᐊᖅᑐᒥ ᑭᖑᓂᐊᖑᑦ. ᑕᒪᒃᑯᐊ 

“ᓲᕐᓗ ᑕᕐᕆᔭᐅᑎᑐᐃᓐᓇᔮᕐᒪᑕ, ᖁᕕᐊᓇᖅᑐᔭᖅᓱᑎᒃ,” ᑕᒪᒃᑯᐊ ᐅᖃᐅᓯᕆᓚᐅᖅᓯᒪᔭᖏᑦ ᑕᐃᔅᓱᒪ 

ᐃᒃᓯᕋᕐᔪᐊᕌᐱᐅᑉ ᓴᐃᓐᑦ ᔮᓐ ᐹᓪ ᑐᒡᓕᕆᔭᖅ ᑕᒪᓃᓐᓇᒥ ᑲᓇᑕᒥ: ᐃᒻᒪᖄ ᑖᖅᓂᖃᖅᑎᒋᖏᓂᖅᓴᖅ 

ᑕᐃᒃᑯᓂᖓ ᑖᕐᓂᕐᒧᑦ ᑎᑭᑕᐅᓯᒪᕙᒃᑐᓄᑦ ᒪᒃᑯᒃᑯᑦ ᑕᕐᓂᖏᓐᓂ ᓱᓕᖏᑦᑐᓂᒃ ᓇᓚᐅᑕᐃᔨᓄᑦ 

ᖃᒥᑎᖅᑕᐅᓯᒪᓂᖏᓐᓂᒃ ᐃᓗᓕᒥᐅᑕᕆᔭᕋᓗᐊᖏᓐᓂ ᐅᒃᐱᕐᓂᕐᒥᒃ, ᓂᕆᐅᖕᓂᕐᒥᒃ ᐊᒻᒪᓗ 

ᓇᒡᓕᖕᓂᕐᒥᒃ” (ᓴᐃᒻᒪᖅᓴᐅᑎᒃᓴᐃᑦ ᓄᓇᕐᔪᐊᕐᒥ ᒪᒃᑯᒃᑐᑦ ᐅᓪᓗᕆᔭᐅᓂᕐᒥ, ᑐᕌᓐᑐ, 28 ᔪᓚᐃ 2002).  

ᖃᑕᓐᖑᑎᒃᑲ, ᔩᓱᓯ ᐃᓕᔅᓯᓐᓄᑦ ᖃᓂᑦᑑᕗᖅ, ᖃᐅᔨᒪᖁᔨᓪᓗᓂᓗ ᐆᒻᒪᑎᖕᓂᒃ, 

ᐅᖁᓐᓂᖅᓴᐅᔪᓐᓇᕐᓂᐊᕋᔅᓯ. ᐃᖕᒥᓂᒃ ᐅᖃᐅᖃᖅᓯᒪᖕᒪᑦ: “ᖃᐅᒪᒋᔭᐅᔪᖓ ᓄᓇᕐᔪᐊᕐᒥ” (ᔮᓐ-Jn 

8:12), ᒪᓕᒃᑎᒥᓂᒡᓗ ᐅᖃᐅᔾᔨᓚᐅᖅᓯᒪᔪᖅ: “ᖃᐅᒪᒋᔭᐅᔪᔅᓯ ᓄᓇᕐᔪᐊᕐᒧᑦ” (ᒫᑎᐅ-Mt 5:14). 

ᐃᓕᔅᓯᓪᓗ, ᖃᐅᒪᒋᔭᐅᒋᓪᓗᔅᓯ ᓄᓇᕐᔪᐊᕐᒧᑦ, ᖃᐅᒪᓂᖅᓴᐅᓂᐊᖅᓱᓯᓗ ᐊᒃᓱᕈᕐᓗᓯ ᐲᖅᓯᒪᑎᑦᑎᒍᔅᓯ 

ᑖᕐᓂᕐᒥᒃ ᐱᐅᖏᓐᓂᕐᒥᒃ ᐅᒻᒪᑎᖕᓂᒃ. 

ᑕᐃᒪᐃᓐᓂᐊᕈᔅᓯ, ᐊᔪᖏᓐᓂᖃᕆᐊᖃᖅᐳᓯ ᐱᓯᒪᓂᐊᖅᑕᔅᓯᓂ, ᐱᔾᔪᑎᖃᖅᑐᒥᒃ 

“ᐊᓂᒎᑎᖃᕈᓐᓇᕐᓂᖅ ᐊᒃᓱᕈᕐᓇᖅᑐᒃᑰᕐᕕᐅᔪᓂᒃ ᐊᒻᒪᓗ ᐊᑭᕋᖅᑑᑕᐅᖃᑕᖅᑐᓂᒃ ᑕᐃᒪᖓᑦ 

ᕿᓂᕐᓗᑎᑦ ᖃᓄᖅᑑᕈᑎᒃᓴᓂᒃ” (ᑕᑯᓗᒍ ᐃᓄᐃᑦ ᐱᐅᓯᑐᖃᖏᑦ ᐃᓄᖑᐃᓂᕐᒧᑦ ᑐᖓᕕᖏᑦ 2).  

ᐱᔪᓐᓇᕐᓂᐅᕗᖅ ᐊᕕᒃᓯᒪᑎᑦᑎᓂᖅ ᖃᐅᔨᒪᔪᒥᒃ ᑖᕐᓂᕐᒥᒃ. ᐱᐅᔪᒥᒃ ᓄᓇᖃᕐᓂᐊᕈᑦᑕ, ᐃᔾᔪᔪᑦ 

ᐅᕙᑦᑎᓐᓂᒃ ᐅᖃᐅᓯᔾᔨᒋᕗᑦ, ᒍᑎᑕᐅᖅ ᑕᐃᒪᑐᐃᓐᓇᖅ ᐱᒋᐊᓚᐅᖅᑐᖅ, ᐊᕕᒃᓯᒪᑎᑦᑎᓪᓗᓂ ᖃᐅᒪᒥᒃ 

ᑖᕐᓂᕐᒥᒃ (cf. Gen 1:4).  ᐅᕙᒍᑦᑕᐅᖅ, ᐱᐅᓯᒋᐊᒃᑲᓐᓂᕈᒪᒍᑦᑕ, ᐱᓯᒋᐊᒃᑲᓐᓂᕈᒪᔭᕆᐊᖃᕆᕗᒍᑦ, 

ᐊᕕᒃᓯᒪᑎᑦᑎᓗᑕ ᖃᐅᔨᒪᔪᓂᒃ ᑖᕐᓂᕐᒥᒃ. ᓇᑭᓪᓕ ᐱᒋᐊᕋᔭᕋᑦᑕ?  ᐃᓕᖕᓂᒃ ᐱᒋᐊᕈᑎᖃᕐᓗᑎᑦ 

ᐊᐱᕆᓗᑎᑦ ᐃᖕᒥᓂᒃ: ᖃᓄᐃᑦᑑᕙᑦ ᓱᓇᐅᕙᑦ ᓯᕗᓪᓕᕐᒥ ᐅᕙᓐᓄᑦ ᖃᐅᒪᔪᑯᓘᔮᖅᑐᑦ ᐊᒻᒪᓗ 

ᐱᐅᔪᑯᓘᔭᖅᑐᑦ, ᑭᓯᐊᓂᓕ ᐊᑐᐊᓂᒃᑲᓗᐊᕌᖓᒃᑭᑦ ᐃᓗᑐᔪᒥᒃ ᓱᓇᐅᔪᓐᓂᖅᑐᔮᖅᑐᐃᓐᓇᖃᑦᑕᖅᐳᖓ? 

ᑕᒪᔾᔭᖅ ᑖᕐᓂᖅ!  ᐊᐃᑉᐸᒍᓪᓕ, ᓱᓇ ᑭᓱ ᐅᕙᓐᓄᑦ ᐱᐅᓂᐊᖅᐸ ᐊᒻᒪᓗ ᓴᐃᒪᓂᖅᑕᕈᑎᒋᕙᒃᑕᕋ 

ᐆᒻᒪᑎᓐᓄᑦ, ᓯᕗᓪᓕᒥᓗᓐᓃᑦ ᐊᑲᐅᒋᔭᑲᓐᓂᒃ ᐊᑐᖁᔭᐅᖏᑦᑐᓂᒃ ᐊᑐᖅᑕᐃᓕᒪᔭᕆᐊᖃᕋᓗᐊᕈᒪ 

ᐊᒻᒪᓗ ᐊᔪᕈᓐᓂᕈᓐᓇᕐᓂᖅ ᖃᐅᔨᐃᓐᓇᖃᑕᕈᓐᓇᕐᓂᖅ ᐊᑐᖅᑕᐅᓕᒪᔭᕆᐊᖃᖅᑕᑲᓐᓂᒃ? ᖃᐅᒪᓂᖅ! 



ᐊᒻᒪᓗ - ᐊᐱᕆᒃᑲᓐᓂᑐᐃᓐᓇᓕᖅᑐᖓ - ᓱᓇᐅᑉ ᑭᓲᕙ ᓴᖏᓂᖅ ᐱᔪᓐᓇᐅᑕᐅᕙᒃᑐᖅ ᐅᕙᑦᑎᓐᓂᒃ 

ᐊᕕᒃᓯᒪᔾᔪᑕᐅᔪᓐᓇᖅᑐᑦ ᖃᐅᒪᓂᕐᒥᒃ ᑖᕐᓂᕐᒥᒃ ᐃᓗᒃᑯᑦ, ᐅᕙᑎᓐᓄᑦ ᐊᖏᖅᑕᐅᓕᒪᔾᔪᑕᐅᔪᓐᓇᖅᑐᑦ 

ᓴᖑᓐᓂᐊᕈᑕᐅᔪᓐᓇᖅᑐᓄᑦ ᐊᑐᕈᒪᖏᓐᓂᖅ ᐱᐅᖏᑦᑐᓕᓂᕐᒥᒃ ᐊᒻᒪᓗ “ᐊᖏᕈᓐᓇᕐᓂᖅ ᐱᐅᔪᓄᑦ 

ᑕᒪᐃᓐᓄᑦ? ᑕᒪᓐᓇ ᐃᒪᐃᑦᑐᕗᖅ ᐃᓱᒪᖅᓱᕈᓐᓇᕐᓂᖅ. ᐃᓱᒪᖅᓱᕈᓐᓇᕐᓂᖅ ᑐᑭᖃᖏᒻᒪᑦ ᖃᓄᓕᒫᖅ 

ᐱᔪᒪᔭᐃᓐᓇᒃᑲᓐᓂᒃ ᐱᓇᓱᒍᓐᓇᕐᓂᖅ ᐊᒻᒪᓗ ᐱᐅᓯᖃᕈᓐᓇᕐᓂᖅ ᐊᑐᕈᒪᔭᐃᓐᓇᑲᓐᓂᒃ. ᐃᓱᒪᖅᓱᕐᓂᖅ 

ᐱᔾᔪᑎᖃᖏᒻᒪᑦ ᖃᓄᐃᓕᐅᕈᓐᓇᕐᓂᓐᓂᒃ ᐋᓐᓂᖅᓯᔪᓐᓇᕐᓗᖓ ᐊᓯᒃᑲᓐᓂᒃ, ᑭᓯᐊᓂᓕ ᐱᔾᔪᑎᖃᖅᐳᖅ 

ᖃᓄᐃᓕᐅᕈᓐᓇᕐᓂᓐᓂᒃ ᐊᓯᒃᑲᓐᓂᒃ ᐱᔾᔪᔾᔨᓗᖓ. ᐃᓱᒪᖅᓱᕈᓐᓇᕐᓂᖅ ᐊᓯᔾᔨᑭᑕᐃᓐᓇᕈᓐᓇᕐᓂᖅ 

ᑕᒪᐃᓐᓂᒃ, ᑭᓯᐊᓂ ᑐᑭᓕᒃ ᑲᒪᑦᑎᐊᔪᓴᖃᑕᕆᐊᖃᕐᓂᓐᓂᒃ. ᐃᓱᒪᖅᓱᕈᓐᓇᕐᓂᖅ, ᐃᓅᓯᖅᑎᑐᑦ, 

ᐊᖏᓂᐹᖑᖕᒪᑦ ᐱᒃᓯᓴᓂᒃᑕᐅᓯᒪᒧᖅ ᕿᓚᒥ ᐊᑖᑕᕗᑦ ᖃᐃᑦᑎᓯᒪᔭᖏᓐᓂᒃ.  ᑎᑎᕋᖅᑲᓘᓚᐅᖅᑐᖅ 

ᓯᓚᑐᔪᓂᒃ ᐅᖃᓚᐅᖅᓯᒪᔪᖅ ᐅᖃᐅᓯᑦᑎᐊᕚᓗᖕᓂᒃ ᐃᓕᖕᓄᑦ ᐅᖃᓕᒫᑲᐃᓐᓇᕈᒪᔭᒃᑲᓐᓂᒃ:    

“ᐊᐱᕆᓗᒍ ᐊᑖᑕᒋᔭᐅᔪᖅ ᖃᖓ ᓇᒻᒪᓈᕐᓂᖅᐹᖑᓇᔭᕐᒪᖔᑦ ᓄᑕᕋᖏᑦ 

ᓇᒡᓕᖅᑐᕈᓐᓇᖅᓯᓇᔭᖅᑐᑦ ᐊᑐᕐᓗᓂ ᐊᖑᑏᑦ ᐱᐅᓯᕆᕙᒃᑕᖏᓐᓂᒃ, ᐊᖑᑕᐅᓪᓗᓂᓗ, 

ᐃᓱᒪᖅᓱᖅᓱᓂ […]. 

ᒫᓐᓇᓕ ᑕᐃᒪ ᐊᑖᑕᒋᔭᐅᒐᒪ, ᐅᖃᖅᐳᖅ ᒎᑎ, ᖃᐅᔨᒪᓪᓗᖓᓗ ᐃᓄᐃᑦ ᖃᓄᐃᓲᖑᓂᖏᓐᓂᒃ. 

[...] 

ᑕᒪᕐᒥᒃ ᖃᓄᐃᓕᐅᕈᓰᑦ ᒪᓂᒪᓂᕐᒧᑦ ᓄᓇᕐᔪᐊᕐᒥ ᖁᕕᐊᒋᖏᑲᓚᒃᑲ, 

ᐊᒻᒪᓗ ᓱᓇᑐᐃᓐᓇᕐᒥᒃ ᑐᓂᓯᓇᔭᖅᑐᖓ ᑕᐅᑐᒃᑕᐅᓂᓐᓄᑦ ᐱᐅᔪᒥᒃ ᐊᖑᒻᒧᑦ ᐃᓱᒪᖅᓱᖅᑐᒧᑦ 

[...]. 

ᐃᓱᒪᖅᓱᕈᓐᓇᕐᓂᖓᓄᑦ, ᑕᒪᓐᓇ ᖁᔭᓕᕐᓂᕐᒧᑦ, ᑐᓂᓯᓯᒪᕗᖓ ᑕᒪᐃᓐᓂᑦᑎᐊᖅ, ᐅᖃᖅᐳᖅ 

ᒎᑎ… 

ᐃᓱᒪᖅᓱᕈᓐᓇᕐᓂᖅ ᐊᑐᖅᑕᐅᔪᓐᓇᖁᓪᓗᒍ, ᑕᒪᓐᓇᓗ ᖁᔭᓕᕙᖕᓂᖅ, 

  ᐱᑕᖃᖁᓪᓗᒍᓗ ᐃᓱᒪᖅᓱᕈᓐᓇᕐᓂᖅ, ᑕᒪᓐᓇᓗ ᖁᔭᓕᔪᓐᓇᕐᓂᖅ” 

    (ᓰ ᐱᐊᒡᒍᐃ - C. PÉGUY ᑎᑎᖃᖅᑕᕕᓂᖏᑦ 

ᐅᖃᓕᒫᒐᓕᐊᖏᓐᓂ ᑕᐃᔭᐅᔪᒥᒃ ᖃᓪᓗᓈᑎᑐᑦ -The Mystery of the Holy Innocents). 

ᑕᒪᒃᑯᐊ ᑕᒡᕙ ᒎᑎᐅᑉ ᖁᕕᐊᓲᑎᒋᕙᒃᑕᖏᑦ; ᐅᕙᑦᑎᓐᓂᒃ ᑐᓂᕐᕈᑎᒋᔭᕋᖓᑦᑕ ᐃᖕᒥᓄᖏᑦᑐᖅ, ᑭᓯᐊᓂ 

ᐃᓅᓯᖃᕈᑦᑕ ᓱᕈᓯᖅᑎᑐᑦ ᓂᕈᐊᖅᓯᒪᓗᑕ ᓇᒡᓕᒋᔪᒪᓪᓗᒍ, ᐃᓱᒪᖅᓱᕈᓐᓇᕐᓂᕐᒥᒃ ᔭᒐᐃᔪᓐᓇᕐᓂᖅ 

ᑕᒪᑐᒥᖓ ᐊᑐᕈᒪᓂᕐᒧᑦ. ᒎᑎ ᖁᕕᐊᓱᖁᒍᕕᐅᒃ, ᑕᐃᒪᓐᓇ ᑕᒡᕙ ᐊᖅᑯᑖ: ᐱᑦᑎᐊᕈᒪᓂᕐᒥᒃ 

ᓂᕈᐊᖃᑦᑕᕐᓗᑎᑦ! ᓴᖏᔫᓗᓯ, ᖃᑕᖑᑎᒃᑲ! ᖃᐅᒪᓂᕐᒧᐊᖃᑦᑕᕐᓗᓯ ᖃᐅᑕᒫᖅ! 

ᑭᖑᓪᓕᕐᒥ, ᐱᖓᔪᒋᔭᕋ ᐅᖃᐅᔾᔨᒋᐊᕈᑦ: ᐃᓚᒌᒃᓱᖅᐸᒃᑐᓂ ᐃᓚᒋᔭᐅᕙᒡᓗᑎᒃ. ᒪᒃᑯᒃᑐᑦ 

ᐊᔪᖏᑐᐊᓘᓕᖃᑦᑕᖅᑐᑦ ᐃᓚᖃᖅᓱᑎᒃ, ᐃᓄᑑᖏᓪᓗᑎᒃ. ᐃᓕᔅ ᒪᒃᑯᒃᑑᔪᓯ ᐅᓪᓗᕆᐊᖑᔭᕋᓯ ᓯᓚᒥ, 

ᖃᐅᒪᔪᑦᑎᐊᕙᑯᓘᕙᒃᑐᓂᒃ ᑕᑯᕋᓐᓂᖅᑐᓂᒃ ᓄᓇᕐᔪᐊᕐᒥᐅᓄᑦ. ᐱᐅᓂᖏᑦ ᐃᓗᐃᑲᐅᕙᖕᒪᑕ, 

ᐅᓪᓗᕆᐊᒐᓴᐃᑦ ᐋᕿᐅᒪᓂᖏᓐᓂ, ᖃᐅᒪᖃᕈᑕᐅᕙᖕᒪᑕ ᐊᒻᒪᓗ ᓇᓗᓇᐃᒃᑯᑕᕆᔭᐅᕙᒃᑐᑦ ᓇᓃᕐᓂᕐᒧᑦ 

ᓄᓇᕐᔪᐊᕐᒥᐅᓄᑦ. ᐃᓕᔅᓯᓗ, ᑎᑭᐅᑎᔪᓐᓇᕐᒥᔪ ᖁᕙᔅᓯᒃᑐᓄᑦ ᓲᕐᓗ, ᖃᐅᒪᒋᔭᐅᓗᓯ ᓄᓇᕐᔪᐊᕐᒥ, 

ᐊᑕᐅᑎᒃᑯᑦ ᐃᓚᒌᒡᓗᓯ. ᒪᒃᑯᒃᑐᑦ ᑲᑎᖃᑕᕈᓐᓇᕆᐊᖃᖅᐳᑦ, ᓯᕗᒧᑦ ᓅᑉᐸᓪᓕᐊᔪᓐᓇᕐᓂᐊᕐᒪᑕ. 

ᐃᓄᑑᖏᓐᓇᕆᐊᖃᖏᒪᑕ, ᐅᖄᓚᐅᑎᕋᓚᒦᓂ! ᐱᖃᓗᔮᕐᔪᐊᕌᓗᐃᑦ ᓯᕐᒥᐊᓗᐃᓪᓗ ᑕᒫᓂ ᐃᓱᒪᓇᖅᑐᑦ 

ᑲᓇᑕᒥᐅᑦ ᐱᓐᖑᐊᕈᔅᓯᕆᕙᒃᑕᖏᓐᓂᒃ ᓯᑯᒥ ᕼᐋᑭᖅᐸᒃᑐᓂᒃ. ᖃᓄᖅ ᑲᓇᑕ ᐊᐅᓚᑦᑎᔪᓐᓇᓲᖑᕙ 

ᐅᔭᒥᒃᑕᕆᓯᒪᔭᓗᖏᓐᓂᒃ ᓄᓇᕐᔪᐊᕐᒥ ᐱᖑᐊᕕᒡᔪᐊᖅᑐᓂᒃᑳ ᖃᓄᖅ ᑕᐃᓐᓇ ᓯᐊᔭ ᓅᔅ ᐊᒻᒪᓗ ᒧᕇ-

ᐱᓕᑉ ᐳᓕᓐ ᐃᑎᖅᑎᑦᑎᔪᓐᓇᖃᑦᑕᓚᐅᖅᑐᑦ ᐊᒥᓱᐊᓗᖕᓂᒃ ᑕᐃᒪᖓᑦ? ᕼᐋᑭᖅᑐᓂ ᐃᓱᒪᒥᓂᒃ 

ᐊᑐᑦᑎᐊᕆᐊᖃᕐᒪᑕ ᐊᒻᒪᓗ ᐃᓱᒪᓵᑲᐅᑎᖅᑐᕈᓐᓇᖃᑦᑕᕐᓗᑎᒃ, ᓇᐅᒃᑯᕐᓂᐊᕐᓂᕐᒥᓂᒃ ᑐᑭᓕᐅᖅᓯᒪᓗᑎᒃ 

ᐊᒻᒪᓗ ᑎᒥᒃᑯᑦ ᓴᖏᔫᓗᑎᒃ ᑕᐃᑯᐊᓕ ᑕᐱᕇᒍᓐᓇᕐᓂᖏᑦ ᐱᔭᕇᑦᑎᐊᕈᒪᓂᕐᒧᑦ ᑕᐃᒪᖓᑦ 

ᐊᔾᔨᖑᓗᑕᐅᕙᒃᐳᑦ; ᐱᑕᖃᕆᐊᖃᒻᒪᕆᖕᒪᑦ ᑕᒪᓐᓇ ᖃᓄᐃᓕᐅᕈᓐᓇᕐᓂᕐᒧᑦ 



ᓇᓚᐅᑖᔭᕐᓂᖏᓐᓂᖏᓐᓄᑦ ᑕᒪᐃᓐᓂᖅ ᕼᐋᑭᕐᕕᒋᓂᐊᖅᑕᖏᑦ. ᑲᑐᔾᔨᖃᑎᒌᒃᑯᑎᒃ ᐅᒃᐱᕈᓱᒋᐊᖃᖅᑐᑦ 

ᐃᑎᑦᑎᖃᑕᕈᓐᓇᕐᓂᐊᕈᑎᒃ, ᐃᓄᑑᔪᓐᓇᔾᔮᖏᓐᓇᕕᑦ; ᐊᑕᐅᑎᒃᑯᑦ ᑲᔪᓯᓗᓯ, ᓅᑉᐸᒡᓗᓯ ᐊᑕᐅᑎᒃᑯᑦ, 

ᐊᔪᕈᓐᓃᖅᓴᐃᓐᓇᕐᓗᓯ ᐊᑐᕐᓗᓯᓗ ᐱᔭᕆᐊᑐᔪᓂᒃ ᖃᓄᐃᓕᐅᕆᐊᖃᕐᓂᖅ.  ᑲᑐᔾᔨᖃᑎᒋᒃᑐᓕᒃ 

ᐃᓚᒌᖅᓱᖅᑐᑦᑕᐅᖅ ᐃᓂᒃᓴᓂᒃᓯᒪᖃᑕᕆᐊᖃᕐᒥᔪᑦ ᐊᓯᒥᓄᑦ, ᕿᓚᒥᐊᓗᒃ ᓴᕿᖃᑦᑕᕐᓗᑎᒃ 

ᐃᓕᔭᐅᓕᕈᑎᒃ ᐱᖑᐊᖁᔭᐅᓕᕈᑎᒃ, ᐊᒻᒪᓗ ᐃᑲᔪᖅᓱᐃᖃᑕᕐᓂᖅ ᐃᓚᓕᐅᑎᓯᒪᕝᕕᒋᔭᕐᓄᑦ. ᑕᒪᓐᓇ 

ᑕᒡᕙ ᐃᓚᒌᒃᑐᓄᑦ ᐱᓇᓱᖃᑎᒌᖕᓂᐅᕗᖅ!   

ᐱᖃᑎᐊᓗᒃᑯᑲ, ᓯᕗᒧᑦ ᑲᔪᓯᕙᓪᓕᐊᖏᓐᓇᕐᓂᐊᖅᐳᓯ, ᖃᐅᒪᔪᒧᐊᖃᑕᕐᓗᓯ ᖃᐅᑕᒫᖅ, 

ᐃᓚᒋᔭᐅᕙᒡᓗᑎᓪᓗᓐᓃᑦ ᐃᓚᒌᒃᓱᖅᑐᓄᑦ ᑲᑐᔾᔨᖃᑎᒌᖕᓂᐊᖅᑐᓄᑦ. ᑕᐃᒪᐃᓕᐅᖃᑕᕐᓗᓯᓗ ᐊᑐᕐᓗᒋᑦ 

ᐃᓕᖅᑯᓯᕆᔭᓯ, ᐊᒻᒪᓗ ᐊᑐᕐᓗᓯ ᐱᐅᔪᐊᓗᖕᓂᒃ ᐅᖃᐅᓯᑐᖃᖅᓯᓐᓂᒃ ᐃᓄᒃᑐᑦ. ᓂᕆᐅᒃᑐᖓ 

ᑐᒃᓯᐊᖅᓱᖓ ᐃᒫᒃ, ᓈᓚᖃᑦᑕᕐᓂᖅ ᐃᓐᓇᑐᖃᕐᓂᒃ ᐊᒻᒪᓗ ᐊᑐᕐᓗᒋᑦ ᓴᖏᓂᕆᔭᓯ ᐱᐅᓯᑐᖃᔅᓯᓐᓂ 

ᐊᒻᒪᓗ ᐃᓕᔅᓯ ᓇᖕᒥᓂᖅ ᐃᓱᒪᖅᓱᕈᓐᓇᖅᓯᓐᓂᒃ, ᐃᓵᒃᓯᒪᓗᓯ ᐃᓄᐃᑦ ᐊᔪᕿᖅᑑᓯᕆᕙᓚᐅᖅᑕᖏᓐᓂᒃ 

ᐃᓕᓯᓐᓄᓪᓗ ᑐᓂᔭᐅᓯᒪᔪᑦ ᓯᕗᓪᓕᕐᕕᓂᖅᓯᓐᓄ, ᑕᐃᒪᓐᓇᓗ ᑕᑯᓂᐊᖅᑐᓯ ᐃᓅᑉ ᑮᓇᖓᓂᒃ 

ᑮᓇᖃᕐᓂᖓ ᔩᓱᓯ ᑯᓚᐃᔅᑑᓯ. ᓴᐃᒻᒪᖅᑎᑕᐅᖁᔭᒃᑲ ᐆᒻᒪᑏᑦ ᐅᖃᐅᑎᔪᒪᓪᓗᓯᓗ: ᖁᔭᓐᓇᒦᒃ!  

 


